
ITTRA PASTORALI 

tal-E.T. Mons. Mario Grech 

Isqof ta’ Għawdex 

 
 
Lir-Reverendi Arċiprieti, Kappillani, Retturi ta’ Knejjes, Superjuri Reliġjużi, Persuni 
Kkonsagrati u Lajċi Nsara. 
 

“MARA LI ĦABBET L-IMĦABBA” 
 
Għeżież, 
 
Għalkemm għaddew 150 sena minn meta twieldet fit-28 ta’ Novembru 1862, ma nistgħux 

ngħidu li l-Qaddejja ta’ Alla Madre Margerita De Brincat indifnet fiż-żmien. Hija mhux biss 

ħalliet marka profonda fl-istorja tal-Knisja u tas-soċjetà, imma llum ukoll għadha figura li 

tqanqal interess u għajn ta’ ispirazzjoni għal ħafna. 

Avventura interessanti 

Għal Virġinja, kif kien jisimha Madre Margerita qabel daħlet soru, il-ħajja kienet avventura 

umana u Kristjana tassew interessanti. Ma bnietx palazzi, imma flimkien ma’ Dun Ġużepp 

Diacono waqqfet l-Ordni tas-Sorijiet Franġiskani tal-Qalb ta’ Ġesù, li llum huwa preżenti fil-

ħames kontineti tad-dinja. Għalkemm Margerita kienet tħobb is-skiet u tfittex li tinħeba 

mill-għajn tan-nies, ħafna kienu dawk li fettxew id-direzzjoni tagħha u ħaddnu l-ideali 

reliġjużi u soċjali tagħha. Ma kienitx għalliema, imma ħadmet biex is-sorijiet fetħu għadd 

ta’ skejjel. La kellha taħriġ bħala social worker u fi żmienha lanqas kien hemm servizzi 

soċjali, imma l-foqra xorta sabu kenn tajjeb fiha. Bil-ħsieb li tgħin lix-xebbiet jitgħallmu 

sengħa u jsibu posthom fid-dinja tax-xogħol u l-kultura, bdiet tgħallem il-bizzilla, in-newl, il-

pittura u l-mużika! F’ċertu sens kienet pijuniera tad-drittijiet tan-nisa f’pajjiżna. Għalkemm 

twieldet fir-raħal ċkejken ta’ Kerċem, il-viżjoni wiesgħa li kellha ma ħallithiex tingħalaq f’din 

il-gżira. Hi stess għamlet vjaġġi missjunarji f’Ruma, Sqallija, Korfù fil-Greċja u kien fi 

żmienha wkoll li s-Sorijiet Franġiskani fetħu xi djar fl-Etjopja. 

Is-Sigriet tal-ħajja 

Huwa naturali li quddiem din il-mara b’personalità daqshekk qawwija nistaqsu x’kien is-

sigriet tagħha! Mix-xhieda li għandna dwarha kif ukoll mill-ittri tagħha faċli nsibu t-

tweġiba! Madre Margerita kienet mara li nħatfet mill-ġmiel ta’ Ġesù Kristu! Sa minn 

ċkunitha bdiet vjaġġ spiritwali mhux tas-soltu li bil-mod il-mod għenha tikseb l-għerf tas-

sema u fawrilha qalbha bl-imħabba divina. Infatti hemm min jiddeskrivi lil Madre Margerita 

bħala mara mistika, jiġifieri persuna li kellha esperjenza qawwija ta’ Alla!  



Imħabba għal Alla 

Huwa minnu li Virġinja kienet titkellem bil-Malti, bit-Taljan, bl-Ingliż u bil-Franciż; imma 

flimkien ma’ dawn l-erba’ lingwi, hija tgħallmet titkellem b’lingwa li tisboqhom ilkoll: il-

lingwa tal-imħabba ta’ Alla! Kienet tqis lilha nfisha bħal tifla żgħira żgħira, ma djul il-Missier 

li l-preżenza tiegħu tnissiha kull dieqa1. Għaliha Ġesù kien “il-maħbub u l-ħelu tagħha”2; 

tant kienet tħobbu lil Ġesù, li kienet xewqa tagħha li toffri lilha nfisha bħala vittma għall-

imħabba. Darba lid-Direttur Spiritwali tagħha kitbitlu hekk: “Ħallini mmut imsallba mal-

Għarus Imsallab, ladarba din hija l-prova tal-imħabba vera”3. Dan kollu jispjega għaliex 

Madre Margerita kellha xewqa kbira li tinħeba fil-Qalb Ewkaristika ta’ Ġesù li tiġbor in-nar 

kollu tal-Imħabba ta’ Alla4. Hija kienet konvinta li t-tabernaklu huwa skola ta’ mħabba bla 

tarf u min ifittex joqgħod quddiemu jitkebbes b’dak in-nar! Kienet tħeġġeġ lill-oħrajn biex 

ikunu devoti tal-Ewkaristija għaliex fl-Ewkaristija Ġesù jagħmilna nifilħu bil-qawwa tiegħu5.  

Hawn għandna konferma li għal Margerita l-fidi Nisranija kienet laqgħa personali ma’ Ġesù 

li għamlet differenza kbira f’ħajjitha! Inħoss li llum huwa meħtieġ li nifhmu dan is-sigriet: 

hemm bżonn li nkunu konvinti li temmen fi Kristu ma jfissirx biss li tkun taf xi sentenzi 

dwaru imma qabel kollox ifisser li nisimgħu lil Kristu jgħidilna kif qal lil Żakkew: “Illum ġej 

id-dar tiegħek”. U aħna niftħulu beraħ il-bieb ta’ qalbna u ta’ darna biex jiġi jgħammar 

magħna! Margerita kienet konvinta li Kristu mhux maħbub għaliex mhux magħruf – “l-

imħabba mhux magħrufa, mhux maħbuba”6! 

Alla għadu jsejjaħ 

Meta fina nfusna noħolqu spazju għal Kristu, Kristu jaf jagħmel ħafna sorpriżi bħal fil-każ ta’ 

Virġinja! Din tant issaħħret warajh li ħaddnet il-ħajja reliġjuża biex tkun tista “tintemm 

kollha kemm hi fil-fjammi safja tal-imħabba divina”7. Nemmen li anke llum Ġesù għadu 

jsejjaħ persuni għal warajh kemm fil-ħajja saċerdotali kif ukoll f’dik ikkonsagrata. Nemmen 

li fostna għandna żgħażagħ li kapaċi jkunu ġenerużi mal-Mulej li qed isejħilhom. Inħeġġeġ 

lill-familji biex jitolbu għall-vokazzjonijiet, u jekk jintebħu li l-Mulej xeħet għajnejh fuq xi 

wild tagħhom, jgħinuh jew jgħinuha twieġeb! 

Imħabba għall-bniedem 

Madre Margerita kienet tgħożż ħafna l-festa tat-twelid ta’ Ġesu u t-tifkira tal-passjoni u l-

mewt tiegħu. Dawn huma żewġ mumenti fejn jidher b’mod ċar li Ġesù qed jerfa’ fuqu l-piż 

tal-umanità biex iqaddes dak kollu li huwa uman. Kienet din l-ispiritwalità Franġiskana li 

kebbset f’qalb Madre Margerita l-imħabba lejn il-fqir u l-batut, tant li meddet għonqha 

għall-ħidmiet soċjali li semmejna aktar ’il fuq. Huwa importanti li fuq l-eżempju tagħha 

aħna nkomplu nistinkaw biex ikollna Knisja attenta biex ittaffi l-madmad li qed jagħfas fuq 

il-bniedem, kif ukoll biex tipproponi inizjattivi soċjali b’riżq soċjetà li tkun verament tħares 

id-drittijiet tal-bniedem. Fuq quddiem nett ta’ dawn is-servizzi, nara l-edukazzjoni ta’ 

wliedna! L-iskejjel li fetħet il-Madre għadhom miftuħa u l-Knisja kompliet tiftaħ aktar. 

Hemm bżonn nibqgħu nagħtu l-appoġġ tagħna biex dawn l-iskejjel jibqgħu miftuħa. Dawn 

l-iskejjel tal-Knisja neħtiġuhom għall-formazzjoni Nisranija ta’ wliedna. 

“Ittra ħajja” ta’ Margerita 

Il-Knisja f’pajjiżna hija grata ħafna lejn is-Sorijiet Franġiskani tal-Qalb ta’ Ġesù. Napprezzaw 

ħafna l-ħidmiet diversi li jagħmlu, imma fuq kollox huma l-għożża tagħna għax huma 

għalina l-“ittra ħajja” miktuba minn Madre Margerita! Nagħmlilhom kuraġġ biex bil-kelma 

u bl-eżempju jibqgħu jgħaddulna l-patrimonju spiritwali li ħalliet il-Madre. 

F’din l-okkażjoni tal-150 sena mit-twelid ta’ Madre Margerita, filwaqt li nistieden lill-Insara 

biex jitolbu lil Alla ħalli nersqu għat-tmiem tal-proċess tal-beatifikazzjoni tal-Madre li issa 

jinsab quddiem il-Kongregazzjoni tal-Qaddisin f’Ruma, nagħmel sejħa biex nimmeditaw l-

Ittri tal-Madre li huma bħal nixxiegħa spiritwali li tfarraġ ir-ruħ. Nawgura wkoll li aktar 

Insara jissieħbu fil-Gruppi ta’ talb magħrufa bħala “Stilel tal-Qalb ta’ Ġesù”, li jiltaqgħu 

mseddqin bit-tagħlim ta’ Madre Margerita jfaħħru lil Alla li minnu ġejja kull għotja tajba! 

Illum, f’dan l-anniversarju, flimkien ngħidu grazzi lil Alla li bit-twelid ta’ Madre Margerita 

nebbet fjura li fetħet u fewħet il-ġnien tiegħu fil-gżira Għawdxija proprju lejlet li twaqqfet 

id-djoċesi tagħna fl-1864. 

Nagħlaq billi bi kliem il-Qaddejja ta’ Alla Madre Margerita nawguralkom “xrar ta’ nar ta’ 

mħabba safja li taqbad fil-Qalb Qaddisa u fl-Ewkaristija ħalli lkoll nintemmu dejjem aktar 

f’din l-imħabba”.8 

 
Mogħtija mill-Kurja tal-Isqof, ir-Rabat Għawdex, l-Erbgħa, 28 ta’ Novembru 2012. 
 
 
 
 
Mons. Salv Debrincat  Mario Grech  
Kanċillier          Isqof ta’ Għawdex 

